
Naradakritam 1 Shri Krishna Stotram

નારદકૃતં ૧ શ્રીકૃષ્ણસ્તોત્રમ્

નારદ ઉવાચ ।
જય શ્રીકૃષ્ણ ભગવન્નારાયણ જગત્પ્રભો ।
વાસુદેવાઽખિલાવાસ સદૈકાન્તિકવલ્લભ॥ ૨૭॥
અપ્યાશ્ચર્યાર્ચનીયાઙ્ઘ્રે  રાધિકાકમલાદિભિઃ ।
ત્વમેવાત્યન્તિકં શ્રેયોઽભીપ્સતાં પરમા ગતિઃ॥ ૨૮॥
નિત્યાનામાત્મનાં નિત્યઆત્મા ચેતનચેતનઃ ।
ક્ષરાક્ષરેભ્યશ્ચ પરસ્ત્વં બ્રહ્મ પરમં હરે॥ ૨૯॥
યથા વિશુદ્ધિઃ સિદ્ધિશ્ચ ભક્ત્યા પરમયા તવ ।
તથા ન સ્યાન્નૃણામન્યૈઃ સાધનૈસ્તપઆદિભિઃ॥ ૯.૧૭.૩૦॥
ત્વદઙ્ઘ્રિદિવ્યજ્યોત્સ્નૈકા  મુમુક્ષૂણાં હૃદિ સ્થિતમ્ ।
મહત્સન્તમસંહર્તું સદ્યઃ શક્તાસ્તિ સત્પતે॥ ૩૧॥
સર્વૈર્વેદૈસ્ત્વમેવેજ્ય ઉપાસ્યો જ્ઞેય એવ ચ ।
નિરૂપિતોઽસિ ભગવન્સર્વકારણકારણમ્॥ ૩૨॥
એકૈકસ્મિન્ રોમકૂપે યત્તવાસ્તિ સિતં મહઃ ।
શાન્તમાનન્દરૂપં ચ તત્કોટીન્દુપ્રભાધિકમ્॥ ૩૩॥
અસ્મિંસ્ત્વમક્ષરે   ધામ્નિ નિર્ગુણેઽમૃતસંજ્ઞકે ।
મહઃપુઞ્જે સદૈવાસ્સે નિર્ગુણઃ પુરુષોત્તમઃ॥ ૩૪॥
બ્રહ્માણ્ડભયદાત્કાલાન્માયાયાશ્ચ મહાભયાત્ ।
મુક્તા ભક્તા ભવન્ત્યેવ ત્વદીયોપાસનાબલાત્॥ ૩૫॥
તં ત્વામહમુપેતોઽસ્મિ શરણં જગદીશ્વરમ્ ।
સર્વાત્માનં વિભું બ્રહ્મ મહાપુરુષમચ્યુતમ્॥ ૩૬॥
યથા ત્વચ્ચરણામ્ભોજે ભક્તિર્મે નિશ્ચલા સદા ।

ભવેત્તથૈવ દેવેશ કર્ત્તુમર્હસ્યનુગ્રહમ્॥ ૩૭॥
ઇતિ શ્રીસ્કન્દપુરાણે વૈષ્ણવખણ્ડે વાસુદેવમાસમાહાત્મ્યે સપ્તદશાધ્યાયાન્તર્ગતં

નારદકૃતં શ્રીકૃષ્ણસ્તોત્રં સમાપ્તમ્ ।
સ્કન્દપુરાણ । વૈષ્ણવખણ્ડ । વાસુદેવખણ્ડ । અધ્યાય ૧૭/૨૭-૩૭॥

